
1. Իրավական ակտի ընդունման անհրաժեշտությունը
««Հայաստանի Հանրապետության 2023 թվականի պետական բյուջեի մասին» օրենքում և Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ նախագիծ) ընդունումը պայմանավորված է ՀՀ կառավարության 2023 թ. փետրվարի 23-ի N 242-Լ որոշմամբ հաստատված՝ Զբաղվածության խթանման միջոցառման իրականացման անհրաժեշտությամբ։

1.1. Կարգավորման հարաբերությունների ներկա վիճակը և առկա խնդիրները 
Զբաղվածության խթանման միջոցառմամբ նախատեսված է հաշմանդամություն ունեցող գործազուրկների, ինչպես նաև ընտանեկան կամ սոցիալական նպաստ ստացող ընտանիքների գործազուրկ անձանց (այսուհետ՝ նպաստառու գործազուրկ) աշխատանքի տեղավորման հնարավորությունների մեծացման նպատակով գործատուներին տալ աջակցություն՝ աշխատանքի ընդունած անձի աշխատավարձից հաշվարկված և վճարված եկամտային հարկի մասնակի չափով, ընդ որում՝ աջակցության չափը և աջակցության տևողությունը տարբերակվում է աշխատանքի ընդունվող անձի տարիքով, երեխա ունանալու, ինչպես նաև հաշմանդամություն ունենալու հանգամանքով պայմանավորված։ Մասնավորապես, նախատեսվում է 2023 թվականի ընթացքում միջոցառման միջոցով աջակցել 206 գործազուրկ անձի, որից 63-ը հաշմանդամություն  ունեցող, իսկ 143-ը՝ ընտանեկան կամ սոցիալական նպաստ ստացող ընտանիքների գործազուրկ անդամ, այդ թվում՝
· 33-ը՝ 16-29 տարեկան նպաստառու գործազուրկ, որոնց համար նախատեսված է 3 ամիս տևողությամբ գործատուին տալ աջակցություն այդ անձանց աշխատավարձից հաշվարկված և վճարված եկամտային հարկի 50 %-ի չափով, բայց ոչ ավելի, քան ամսական 15 000 դրամը,
· 42-ը՝ 30-45 տարեկան նպաստառու գործազուրկ, որոնց համար նախատեսված է 6 ամիս տևողությամբ գործատուին տալ աջակցություն այդ անձանց աշխատավարձից հաշվարկված և վճարված եկամտային հարկի 30 %-ի չափով, բայց ոչ ավելի, քան ամսական 12 000 դրամը։ Նախատեսվում է, որ 42-ից 20-ը կարող են լինեն մինչև 5 տարեկան երեխա ունեցող մայրեր, որոնց համար աջակցության տրամադրման տևողությունը կավելանա 3 ամսով, 
· 51-ը՝ 46-62 տարեկան նպաստառու գործազուրկ, որոնց համար նախատեսված է 9 ամիս տևողությամբ գործատուին տալ աջակցություն այդ անձանց աշխատավարձից հաշվարկված և վճարված եկամտային հարկի 50 %-ի չափով, բայց ոչ ավելի, քան ամսական 20 000 դրամը,
· 17-ը՝ 63-ից բարձր տարիք ունեցող նպաստառու գործազուրկ, որոնց համար նախատեսված է 6 ամիս տևողությամբ գործատուին տալ աջակցություն այդ անձանց աշխատավարձից հաշվարկված և վճարված եկամտային հարկի 70 %-ի չափով, բայց ոչ ավելի, քան ամսական 21 000 դրամը,
· 63-ը՝ հաշմանդամության 1-ին կամ 2-րդ խումբ ունեցող կամ ֆունկցիոնալության խորը կամ ծանր աստիճանի սահմանափակում ունեցող գործազուրկ, որոնց համար նախատեսված է 12 ամիս տևողությամբ գործատուին տալ աջակցություն այդ անձանց աշխատավարձից հաշվարկված և վճարված եկամտային հարկի 100 %-ի չափով, ընդ որում՝ նրանցից 45-ի համար նախատեսվում է գործատուին տալ օրենսդրությամբ նախատեսված խելամիտ հարմարեցման համար կատարված ծախսերի միանվագ փոխհատուցում՝ առավելագույնը 500 000 դրամի չափով։
Վերը նշված միջոցառման շրջանակներում ՀՀ 2023 թ. պետական բյուջեից կպահանջվի հատկացնել 5 211 000 դրամի չափով ֆինանսական միջոցներ՝ թվով 72 պայմանագրերի մասով։ Մնացած 134 պայմանագրի մասով ծագած ֆինանսական պարտավորությունները կտեղախոխվեն 2024 թ. պետական բյուջե։ 


1.2. Կարգավորման առարկան, առկա խնդրի առաջարկվող լուծումը
Նախագծով առաջարկվում է 2023 թ. պետական բյուջեից զբաղվածության 1088 բյուջետային ծրագրի 12001՝ «Աշխատաշուկայում անմրցունակ անձանց փոքր ձեռնարկատիրական գործունեության աջակցության տրամադրում» միջոցառմանը հատկացված գումարից 5 211 000 դրամը հատկացնել Զբաղվածության խթանման միջոցառմանը, միաժամանակ՝ 1088 բյուջետային ծրագրի 12001 միջոցառման մասով ինքնազբաղվածությամբ ապահովված անձանց թիվը նվազեցնելով 4-ով։

2․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից:

3. Ակնկալվող արդյունքը
Նախագծի ընդունմամբ ակնկալվում է Զբաղվածության խթանման միջոցառման միջոցով 2023 թվականի ընթացքում ապահովել 206 նպաստառու գործազուրկների և հաշմանդամություն ունեցող գործազուրկ անձանց կայուն զբաղվածությունը։ 

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները 
Նախագծի ընդունմամբ պետական բյուջեում ծախսերի և եկամուտների փոփոխություն տեղի չի ունենա։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
ՀՀ կառավարության 2021-2026 թթ. ծրագրի «4.6 Աշխատանք և սոցիալական պաշտպանություն» բաժնում նախատեսված է բարձրացնել զբաղվածության կարգավորման պետական ծրագրերի հասցեականությունն ու արդյունավետությունը, ըստ անհրաժեշտության ներդնել նոր ծրագրեր՝ նպատակաուղղված աշխատաշուկայում երիտասարդների, հաշմանդամություն ունեցող անձանց, կանանց մրցունակության բարձրացմանը։ Միաժամանակ, նախատեսված է նաև, որ կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ ընտանիքները դուրս են գալու աղքատությունից։ Նախատեսվում է ավելի շատ ընտանիքների տրամադրել սոցիալական ծառայություններ՝ ավելացնելով ինքնաբավ, արժանապատիվ և սեփական վաստակն ունեցող ընտանիքների թիվը՝ հետզհետե վերացնելով նրանց կախվածությունը պետական աջակցությունից: Նախագծի ընդունումը բխում է վերոնշյալ միջոցառումների իրականացման անհրաժեշտությունից։ 





